
Jangan Mudah Terpengaruh Dengan Berita Tular 
 

 
 

Semenjak akhir-akhir ini didapati banyak perkara atau cerita – cerita 
yang tidak sahih dan tidak benar ditular dengan meluasnya di 
organisasi ini. Gejala tidak sihat ini sepatutnya tidak berlaku sama 
sekali di MATRADE. 
 

Sudah berkali-kali YBrs. Ketua Pegawai Eksekutif menyeru kepada 

semua warga MATRADE agar JANGAN membuat perkara-perkara 

yang tidak berfaedah yang kelak boleh menjatuhkan imej organisasi 
seperti melemparkan tohmahan kepada individu, bergosip atau 
membawang, menghantar surat layang, menyebarkan perkara yang 
tidak sahih dan seumpamanya. Namun, semua ini masih lagi tidak 
diendahkan oleh golongan-golongan tertentu yang beragenda ini. 

Perlu diingatkan kepada semua warga MATRADE faktor utama kita 
mencari pekerjaan di organisasi ini adalah untuk mencari rezeki atau 
sumber kewangan di mana ianya amat penting bagi memenuhi 
tuntutan hidup. Dengan wang kita boleh berbelanja, menyimpan, 
menabung, melabur atau membeli hartanah. Dengan kata lain, wang 
sangat penting dalam menjalani kehidupan normal pada masa kini. 
Faktor-faktor lain adalah seperti menguji keupayaan dan kebolehan 
serta mencari kepuasan atau memenuhi minat. 

Kesemua faktor-faktor di atas boleh kita perolehinya dengan hanya 
menjadi Penjawat Awam yang matang yang berintegriti tinggi, 
berdedikasi yang sentiasa mendokong nilai-nilai murni dengan 
berbekalkan ilmu yang dipelajari. 

Kita tidak perlu sama sekali menjadi orang yang berfikiran sempit 
yang suka mengambil tahu hal-hal yang tidak mendatangkan faedah 
dengan suka bergosip atau bertujuan ingin menjatuhkan kawan 
sekerja sendiri. Sebaliknya kita haruslah menanam sikap saling 
bantu-membantu di kalangan kita supaya organisasi menjadi lebih 
harmoni. Sesungguhnya berakhlak mulia amat dituntut dari sudut 



budaya, peradaban dan juga agama di mana ia dapat membentuk 
insan yang seimbang dari segi jasmani, emosi, rohani dan intelek. 

JANGAN jadikan MATRADE satu platform untuk membuat 

tohmahan liar atau riang ria bergosip seperti di dalam dunia hiburan 
yang selalu suka mencetuskan kontroversi. Perkara-perkara ini tidak 
memberikan apa-apa faedah dan manfaat malah ia menyumbangkan 
lagi perkara-perkara negatif kepada pegawai atau kakitangan yang 
lain disamping membuang masa. Sekiranya perkara-perkara seperti 
ini masih lagi didapati diamalkan oleh pegawai/kakitangan, pihak 
Pengurusan tidak akan teragak-agak untuk mengambil tindakan 
tegas ke atas individu atau kumpulan tersebut. Jika terdapat 
ketidakpuasan hati di kalangan pegawai/kakitangan terhadap 
sesuatu perkara, buatlah aduan mengikut saluran yang betul dan 
bukannya dengan cara yang tidak berhemah. 

 

Jagalah tata susila kita sebagai Penjawat Awam yang penuh dengan 
sikap nilai murni yang terpuji dan tatakelaluan yang baik yang boleh 
dicontohi oleh pegawai/kakitangan yang baru.  

Setiap warga MATRADE tidak mengira lapisan perlu ada sikap positif 
bagi memastikan MATRADE sentiasa di tahap yang membanggakan. 
Ayuh kita semua bersatu hati dalam mencapai organisasi yang 
Gemilang dan Terbilang dengan warganya yang Cemerlang. 
 

#stopthenonsense 

#letsmoveforward 

#weareone 

#integriti8/2022 


